Lampi e trona
Prima ca u tiempu e a santa-morti
strallucava tanta bona ggenti,
nna ddavanedda unni stava iu
c'ermu casuzzi chini ri cristiani
Cu na rrigina pi ogni scarfaturi;
A gna Pippina, Pippinedda e Giusippina;
Marietta, Maralucia e a gna Catina n-finu
nni Teresa a punta 'i cantunera.
Sempri si scummatienu, cu bontiempu.
Ogni tantu avienu ri scusiri custuri.
Ma quannu lampi e trona
facieriu attirruiri
corcuna niscia fora r'avanti a porta
e vanniannu, forti addimannava:
"Ri-cchi vinni a 'Scinzioni?"
E aspittava ri corchi-audda na risposta
ca nun-addimurava: "Ri juovi! Ri juovi!"

